
Xob Quaj Nag Los 


      
     Zoo li txhua hnub, thaum lub hnub ziab ntseg ntsos saum tob hau. Ntiaj teb nkig nkuav. Cua hliv lug. Nplooj xyooj nplooj nroj laim pes daws qhia seem cua tsoo. Tej kev taug nyob ncig ntawm ntug zos tseem tshiab khiv tsis tau nphob tab sis tsis pom ib tug neeg taug. 
     Tib pliag sib hawm txauv. Lub hnub qaij hlo. Huab cua ntaug zog. Suab neeg pib nrov. Pib ntua Hmong lub caij tso phluav num tseem ceeb hauv tsev tawm tuaj mus nrhiav noj. Suab txiv neej, suab poj niam, thiab me nyuam yaus qw nrov thawm loj thoob zuj zus ntawm ntug zos. Tib neeg pom tawm ib tug tas ib tug ntxiv ntawm ncauj kev. Suab sib hu, koj tuaj thiab kuv tuaj thiab, koj mus dab tsi, thiab kuv mus qhov ntawd muaj ntau ntxiv. Cov neeg tawm tuaj tej tug nqa hlau, tej tug ev kawm, tej tug cab laub, thiab muaj ntau tus ua ntau yam. Sib hawm ntxiv mus tsis ntev, lub hnub tseem qaij, txoj kev qhuav qhawv pauv mus rau neeg coob npo taug. Sawv daws, kwv tij neej tsa, maj nroos sib tw mus ua lawv tej hauj lwm ua ntej lub ntuj yuav tsaus. 
     Ib thaj tsam ntawm lub zos Vib Nas, ze mus rau ntawm qaum zos. Ib lub tsev nqeeb loj ntxim txaus teeb ob lub txaj. Lub tsev ntawd ua rau ntawm ib nta toj tsis tshua ntxhab tsis tshua tiaj tab sis tab tom phim yog qhov chaw zoo txawb lub tsev. Ob sab ntawm lub tsev yog xov vaj cog qij, dos, zaub, kab tsib, thiab ntau yam. Lub qhov rooj tag, uas nyob rau hauv plawv ob cag ntug vaj, ua tig mus raw lub hnub poob. 
     Hnub ntawd ntawm lub tsev nqeeb ntawd, duab tshav ntuj tseem zov zos nraum zoov qhov rooj tag. Ntxiv ntawd, cov duab ci twb ci los vov luas los ua ib lub qhov rooj duab ci nrog rau ib tug poj duab neeg zaum ntawm lub qhov rooj duab ci ci rau hauv av los hauv tsev. Tus poj duab ntxoov ntxoo zaum ntawm ib sab lub qhov rooj duab ci los txuas rau ib lub cev txiv neej. Xob lub cev zaum ib sab ntawm ntug qhov rooj cia duab tshav ntuj ziab nws. Nws txhais ceg sab laug xyab ncaj qha raws tus nqaj nthab los tav lub qhov rooj. Nws txhais ceg sab xis sawv li lub maum kaum tsev rau nram qaj. Xob lub luj tshib sab xis tso thooj saum nws lub mom kaum sab xis. Nws lub ntsej muag mluas mluas zoo twb ntxim quaj tab sis tsis muaj kua muag. Nws dauv nws ob lub qhov muag nkees nkees mus tshuaj ncuam lub koj toom npab hauv nws txhais tes. Txhua lub sib hawm nws maj mam muab ntiv ntes suab mus los ntawm lub koj toog pab. Xob zoo li nws twb zoo suab ncuam saib txhua txoj kab kos tav toj thiab nqes hav muaj nyob ntawm lub koj toog pab li raug nws siab. 
     Xob zaum li ntawd ua li ntawd mus ib me ncua nws nres kiag tsis xuab lub koj toog npaj. Nws qhib kiag qhov ncauj rov kaw kiag qhov ncauj; tas nws qe kiag qhov muag. Tsaus ntuj kiag. Maj mam maj mam rov pom kaj zuj zus hauv Xob lub tob hau. Nkauj Nag lub tsej muag luag ntxhi tshwm plaws. 
     "Koj mas, kuv twb hais kom koj tsis txhob thab thab kuv koj tsis mploog. Koj pheej thab thab kuv seb Hmoob pom lawm los vob." 
     "Es kuv pheej thab koj li cas nab," Xob ntxhi yau yau rau Nag. 
     "Xyov, seb yus pheej nyiam ua li cas rau luag xwb." 
     "Xyov kuv pheej nyiam ua li cas rau koj, kuv twb tsis nco qab lawm es. Koj puam kam qhia rau kuv nas Nag." 
     "Koj mas cas ua tas los tseem tsis lees thiab." 
     Xob cev kiag ob sab tes mus khawm kiag Nag rub rhe los nwj. 
     "Koj hais ua li no," Xob rov ntxhi rau. 
     "Tsis yog li ko na." 
     Xob txav kiag tes mus ua lwm yam, "koj hais ua li no." 
     "Tsum na ha. Koj mas, yog lawm los mam. Tsum ib tsam Hmoob pom txaj muag na has." 
     "Kuv twb xav hnia koj tam sim no es koj pheej xav txoj qhov txaj muag xwb na lov..los. Es koj tsis xav hnia kuv li lov. Koj tsis hlub kuv lawm lov..los. Nov na, nws xav xav kom koj hniav nws lawm os." 
     "Ab koj mas cas pheej ua li me nyuam yaus thiab lau. Wb hnia lawm os." 
     "Heb, yog koj hnia lawm no ces hnia qhov no thiab qhov no thiab tas ces hnia qhov no thiab." 
     "Kuv tsis hnia lawm os." 
     "Ua cas mas?" 
     "Hnia koj yeej tsis paub tas li os." 
     "Tsis xav hnia kuv los kav liam los mas. Seb nyob twj ywm ntawm ko kuv mam li ho hnia koj xwb los mas." 
     "Tus me nyuam tub txhoj puab no cas yuav txhoj puab ua luaj li ne. Puas yog tiag ma lov. Puas yog koj xav xav hnia kuv tiag ma mas lov los. Koj xav hnia kuv tiag tiag lov." 
     "Seb koj puas kam nyob twj ywm mas." 
     "Kam los mas me tub txhoj puab es. Seb yuav hnia li cas xwb los mas...ab...tsum na has. Koj hais tias hnia xwb no ne." 
     Ib thaj tsam ntsiag to tsuas tshuav kab txias ziam quaj txhua txhia qhov chaw tuaj. Ntiaj teb tsaus nti. Xob qhau kiag Nag ua Nag lub nraub qaum mus pua lias ntawm daim nruab. Ntiaj teb tseem ntsiag to. Nag tsis hais ib lo lus ntxiv. Xob los ib yam. Sib hawm nkawv tsis nco txog. Nag tsuas hnov ib lub cev vau kiag ntawm nws ib sab tab si lub cev tsis nyob tus ib qho chaw. Ib txhais tes maj mam chwv nws lub tso ib qho tob zuj zus mus rau lwm qhov. Txhais ob tsis nyob ntawm lub tsho los yog nyob sab nrauv. Nag lub siab pib tsheev pib dhia ceev. Nws lub cev pib sov nploog ntsoov tsis yog nws ob txhais tes thiab muaj sia uas ob txhais tes zoo li txawj mus rau qhov ob txhais tes xav mus thiab xav pom. Sib hawm ntawd, Nag ib lub siab zoo li tsis xav pub ob txhais tes mus rau qhov ntawm ob txhais tes mus tab sis Nag ib lub siab ho tsis xav kom ob txhais tes tshem. Tsis ntev Nag lub siab ntshai los tau ntev pob nthav tab sis txawv. Txawv heev uas ua rau Nag yuav luag tsis txaus siab. Ib qho tas ib qho tuaj, txias thiab sov sov thiab kub mus sib txuam nrog suab sab tab sis tsis yog txhob txwm tawg ua ntau ntau txauj. Nag pib huas pa thiab huas loj ntxiv. Nws twb qi qhov muag los tau ntev lawm. Thiab nrog rau txhua lub sib hawm ntxiv mus, Nag tsuas mloog nws lub cev kub hyiab ua hluav ya siab zuj zus mus rau ib nrab nruab ntug piav yuj yeev tsis paub xyov yuav tsaws thaum twg. 
     Hauv zos tseem tsis tau tsaus ntuj. Xob rua kiag qhov muag rov los tseem pom lub koj toog npab tuav rawv ntawm nws txhais tes. Nws muab lub koj toog npab zais kiag rau hauv nws xib teg los rau ntawm nws lub hauv pliaj. Xob sab tes laug los vov nka us sab tes xis. Xob muab nws lub ntsej muag nyo mus zais kiag rau hauv nws ob txhais tes. Xob rov qe qhov muag dua. Nws nkaum thiab nkaum nws lub tob hauv nws lub ntsej muag. Xob nkaum nws lub tob hau mus ua li ntawd tsis nti ua ib lub sib hawm ntev loo. Xob lub cev pib txav. Thooj txhij tam sim ntawd, Xob ob txhais tes nthuav kiag. Xob rua kiag qhov muag los saib lub koj toog npaj dua. Saib lub koj toog npab ib ob plias ntxiv, nws rov maj nroos zais nkaws lub koj toog npaj rau hauv nws xib teg thiab coj los npuab nkaus ntawm nws ob daim de ncauj. Xob qe kiag qhov muag dua tab sis pab tsis tau. Nws cov kua muag twb thooj txhij txheem tawm ntawm nws daim tawv muag los lawm. 
     "Xob, kuv yuav tsis tau koj os," Nag lub suab hnov nto. "Vim li cas Nag? Vim li cas koj ho hais li ko?" 
     "Kuv yuav tsis tau koj xwb. Thov, thov koj tsis txhob nug kuv dab tsi ntxiv li lawm." 
     "Nag koj paub tias kuv hlub koj tshaj plaws. Koj muaj dab tsi cas ho tsis kam pub rau kuv paub. Qhia rau kuv mas nag." 
     "Kuv qhia tsis tau," Nag ua twb zoo hais, "Xob wb kev nkauj kev nraug ces tsuas muaj li no lawm xwb mog. Xav tias yav tag los tsuas yog ib qho npau suav ua dog ua dig thaum koj yuav tsim es muab nov qab mus. Lub hnub twb yuav tuaj yuav muaj hnub tshiab; Xob kav tsij mus lawm ntawm no. Kav tsij krhiav mus. Mus nrhiav ib tug ua koj nyiam dua. Kav tsij mus nrhiav ib tug uas nws yuav hlub koj tshaj kuv. Kav tsij khiav mus. Kuv uv tsis tau saib koj nyob ntawm no lawm." 
     "Nag, koj yog tus kuv hlub. Kuv qhia koj tias koj yog tus kuv hlub. Muaj dab tsi, tsis txhob quaj es hais qhia rau kuv. Koj tsis hlub kuv lawm los. Saib kuv ma. Sib hawm wb ua nkauj ua nraug los tau ntau xyoo tsis muaj nqees rau koj li lawm los." 
     "Kuv..kuv. Kuv yuav tau mus tsev. Sib ntsib dua mog Xob." 
     Nag tig kiag yuav khiav mus. Xob tuav kiag nag txhais tes. 
     "Nag txhob mus. Yog koj xav kom kuv mus cia kuv mam li mus es koj tsis txhob khiav ntawm kuv mus. Kuv yeej yuav mus xwb. Tab sis ua ntej kuv mus, kuv xav kom koj hais tias koj tsis hlub kuv lawm kuv mam mus." 
     Nag tig los saib Xob txhais tes tuav rawv nws txhais tes tas nws tsa qhov muag mus saib Xob. 
     "Xob, koj paub tias kuv hlub koj. Kuv yeej hlub koj ib leeg xwb tab sis qhov ntawd nws yuav muaj nuj nqe npaum li cas yog yus yug los ua ib tug ntxhais thiab tsis tau nrog tus neeg yus hlub li yus lub siab xav. Kuv lwj siab heev Xob thiab kuv paub tias koj los ib yam tab..tab sis..." 
     "Kuv mam yuav. Kuv mam li yuav koj. Kuv yuav koj tam sim no ntawm nod." 
     "Hais dab tsi li ko Xob. Yog koj hais li ko rau kuv nag hmoo los yog hnub hmoos ntshe yuav zoo kuv siab heev tab sis tam sim no. Tam sim no cas koj hais li ko yuav ua rau kuv mob siab ua luaj li." 
     "Nag, qhia kuv. Qhia kuv tag nrho seb yog dab tsi. Qhia rau kuv ma. Koj xav kom kuv niaj hnub quaj lwj siab seev txog koj los." 
     "Tag kis Xob, tag kis koj xav paub ces tuaj tom peb tsev ces txhua yam koj xav paub koj yuav paub." 
     Xob tsis tau teb, Nag chua ntia nws txhais tes ua lub koj toog npab hli hlo ntawm Nag txhais tes los rau Xob xib tes. 
     Nag khiav quaj kua muag si laim tsis tig ntsia rov los saib Xob. "Nag, tos los. Txhob mus rov qab los." Xob qw thiab khiav ib sas caug tab sis nag twb mus deb dhau lawm. Nws nres kiag saib nag lub nraub qaum ploj lawm ntawm kev tav ntawm ces kaum vaj lawm. Nws sawv ntawd ib pliag ua teb toob. Nws lub qhov ncauj rua kaw rua kaw tab sis tsis muaj ib lub suab tawm. Nws lub cev vau vuj viag tab sis nws ob txhais ces tsis txhais ib ruam. Nws txhais tes zuaj kiag lub koj toog npaj thiab nqa kiag los saib. Tam sim Xob pom lub koj tooj npaj nws cov kua muag tawm thiab tawm loj nrog mus ntub lub koj toog npab mus ntub rau hauv av. 
     Tsaus ntuj zuag Hmoob kwv tib neej tsa, cov mus ua teb thiab nrhiav noj tawm zos Vib Nais, pib tso num tom teb rov los tsev lawm. Cov ev kawm qhuav thaum mus ces rov los nrog ib kawg khoom nraum kawm. Cov nqa hlau nqa txuas ces los cov lo av li. Ib pliag ntxiv tib neeg twb rov los hauv zos yuav ntshiab. Xob tseem zaum Xob qhov chaw qub tsis tau txav chaw. Xob tseem tuav rawv Nag lub koj toog npab hauv xib tes. Xob cov kua muag tseem tsis tau qhuav. 
     Cov neeg los yuav luag txhij. Me nyuam yaus khiav ua si ntsuag qees ntawm tej. Sib hawm ntawd, suab nrov ib zag ntev loo saum ntuj los rau hauv av. Nrog rau suab nrov txim cig liab vog ntawm tej ntug zos. Lub suab qub rov nrov plaub tsib teg ntxiv thiab haj yam nrov loj dua tuaj. Me nyuam yaus sib seem khiav sas laim tawg ib tug mus ib lub tsev. Tsis ntev suab nrov tij taub rau saum qaum tsev tsis tso tseg. 
     "Tsuag tsuag os Hnub es. Kav tsij mus yaws cov khawv ncaws nram qab tshav tsam ntuj los nag ntub tas lawm os," ib lub suab poj niam qw tom ib lub tsev tuaj. 
     "Ntuj los nag lawm aws. Kav tsis nqa thoob mus cug deb os," ib lub suab txiv neej qw ib qhov tuaj. 
     "Nag..Nag," Xob hais sawv tsees xam ncig lees. 
     "Nag koj nyob qhov twg. Nej hais Nag nyob qhov twg," nws ua tem toob saib tov saib pev. 
     Xob tig kiag ntsia tuaj rau nraum zoov pom nag poob tsis tseg. 
     "Nag, Nag Nag. Kuv nco nco koj li os." 
     Tam sim ntawd lub ntiaj teb twb pib tsaus pom kev tsis deb ntawm lub qhov muag lawm tab sis lub ntuj tseem nyooj haj yam nrov ntxiv. Cua tuaj ntxias zias haj yam ceem tshaj qub. Nag poob los npo xi ua ces kawm raws seem cua tshuaj tsaus ntuj. Xob mus qeeb qeeb rau nraum qhov chaw tsaus. Nws mus txog ntua nraum zoov nws tsa kiag qhov muag saib sawv ntuj cia nag los ntxuav nws cov kua muag. Nws cia nag los ntxaum nws lub cev. Xob luag ntxhi rau txhua lub nag los raug nws. Nws tsa kiag nws ob sab tes lawv liag nws lub ntsej muag qab. Nws sawv li ntawd ib pliag zoo siab ib pliag, tas nrho nws txhos kiag hauv caug rau hauv av. 
     "Nag, kuv nco koj heev os Nag," Xob lub suab luag pauv kiag. "Koj puas paub tias kuv niaj hnub hais koj lub npe. Kuv lwj siab tag li lawm os Nag. Kuv lwj siab txhua hnub li koj xav kom kuv lwj siab. Koj nyob qhov twg os Nag. Koj puas paub tias kuv mob siab." 
     Xob lub suab tu nrho nws sawv tsees khiav. 
     "Nag kuv yuav nrhiav kom tau koj. Kuv yeej yuav nrhiav kom tau koj. Koj mus nyob rau qhov twg lawm os Nag. Kuv nco nco koj. Kuv mam nrhiav kom pom koj." 
     Xob khiav ib sas mus nram txoj kev loj. Nws nres kiag xam los tsis pom ib tug neeg. Nws tsis tseeg nws ob lub qhov muag. Nws muab tes los so qhov muag. Xob rov xam dua los tsis pom. 
     "Nag, Nag," Xob rov qw dua. 
     Nws khiav kiag ntawm txoj kev mus nraum ntug zos. Xob rov xam dua los tsis pom leej twg. Ib ncig nws tsuas tsaus ntuj nti tsis pom ib tug neeg tsuas yog tej me nyuam xyoob thiab ntoo vau thiab sawv ntsuag qees tsis tso tseg. 
     "Nag, Nag, Nag aws." 
     Xob qw tag nrho nws lub suab tab sis lub suab nag thiab suab ntuj nroo nrov loj tshaj nws lub suab lawm qhov Nag yuav hnov nws. Xob rov txo zog txhos caug ua nws ob lub hauv caug ploj tag nrho rau hauv ib lub pas av nkos. 
     "Nag, koj nyob qhov twg. Koj nyob qhov twg os Nag. Teb kuv ma." 
     Xob lo lus xaus nkaus suab rov nrov ib zag saum ntuj los ua cig liab pes vog li tsib rau dag ntawm nws ib sab. Tom qab lub suab nroo twb tsis tau xaus ib lub suab tshiab pib ntua ntawm qhov chaw cig liab pes vog tuaj. Zaum no tsis yog lub suab los saum ntuj los. 
     Xob tseem txhos caug hu Nag lub npe tsis tu ncua. Tos nco nws lub ntsej muag twb tsau ploj hauv pas dej av nkos lawm. Nws txhais tes laug twb vau tais rau hauv nws lub xub ntiag. Hos nws txhais tes xis vau mus raws nws lub cev. Tus ntoo xob tua ntshua vau los tav kev thiab twb tais nws ua ntej nws pom lawm. Xob tsa kiag ntsej muag hauv pas av nkos los huas pa. Xob hnov dab tsi tsuam nws lub duav. Nws ua tiag pus nws tus kheej txav thiab rho nws txhais tes tawm tab sis tsis muaj nqes dab tsi. Tus ntoo loj dhau thiab nws raug sab dhau qhov nws yuav tshuav zog txav tau. Xob mloog nws sab tes xis cia mws tseem txav tau. Nws tsem nws sab tes xis los. Nws muab kiag teg los saib cia tsis pom lub koj toog npab lawm. Xob xam ncig tom ob sab los tsis pom. Tsuas yog dej nag poob tsis tseg hauv av txaws tsuag qees xwb. Nws tsem qhov muag ntawm ob sab mus saib pem hauv ntej. Lub koj toom npaj twb poob mus rau hauv av rau ntawm ntug pav av lawm. Xob tso siab zog. Nws ncav kiag tes mus khaws lub koj toom npab tab sis nws txhais tes ib nyuam lu me ntsis. Nws sim thiab sim ncav muab lub koj toog npab dua los tsuas zoo li thawj zaug nws sim. Xob tso plhuav tes poob. Nws quaj twj ywj. Nws rov muab kiag nws lub ntsej muag tsau kiag rau hauv pas av. 
     Lub ntiaj teb twb pib tsaus lawm twb tsis zoo li qaim hli. Lub ntuj tseem los nag. Lub pas av nkos puv zog tuaj. Xob tseem tais nraim hauv tus ntoo hauv plawv kev ntawm ntug zos. Nws nyob ib leeg li ntawd ib pliag los tsis muaj neeg tuaj. Nws pw li ntawd ib leeg ib chim ntxiv los tsis muaj neeg rov. Xob pw thiab pw. Xob tos thiab tos los tsis muaj ib tug neeg dua kev. Nrog rau lub zog kawg kiag thiab lub siab quaj txog Nag, nws rov tsa tes ua tiag ncav yos muab lub koj toog npab dua ib zaug tab sis txhua zaum tsis txawv li thawj zaug sim. Tus ntoo tais ruaj dhau hwv thiab lub koj toog npaj poob deb me ntsi lawm. Xob lub zog ntaug kiag. Nws txhais tes poob nthav ploj tag nrho rau hauv pas av tsis tsa los sim li lawm. Xob quaj dhi tab sis quaj tsis ntev. Nws ob lub qhov muag pib qe. Lub koj toog npab pom plooj zuj zus. Nws lub ntsej muag maj mam rov vau zus rov rau zus ploj zuj zus lawm hauv lub pas av. Nws lub puab tsaig chwv kiag ntawm daim nplaim deb ploj kiag. Pib ntua nws lub qhov ntwg mus txog ntua rau nws ob lub qhov muag. Xob ua tiag rua qhov muag los saib lub koj toog npaj ib vuag ntxiv tas kaw kiag lawm dej npog nkaws. Nws lub ntsej muag ploj ntais hauv pas av. Nag lub ntsej muag ploj kiag lawv liag nws lub ntsej muag mus rau hauv pas av nkos. Dub nciab. Tsis muaj leej twg nco txog leej. Tsis muaj leej twg los kua muag rau leej twg. Tsis muaj leeg twg lwj siab rau leej twg. Tsis muaj leej twg seev txog leej twg lub npe li lawm. 
     Xob tseem nroo tsis tso tseg. Cua tseem tshuab ceem npaum li qub. Nag tseem los ntxaum Xob lub cev tsis paub xyo yuav tu thaum twg. 

